
          “Үгет-нәсихәт бездән, акыл-тәрбия сездән”.
       Әхлакый - экологик  белем һәм тәрбия бирү башлангыч сыйныфлардан ук алып барылырга тиеш. 

Экологик бәйләнешләрне өйрәнү балаларның логик фикерләү сәләтен, хәтерен, күзаллауларын, табигатькә сакчыл караш һәм шулай ук сөйләмнәрен үстерүгә дә ярдәм итә. 
     Укучыларга табигать һәм кеше арасындагы бәйләнешне аңлату хәзерге көндә бигрәк тә зур әһәмияткә ия. Табигатьнең кеше тормышындагы әһәмияте искиткеч зур. Кеше үзе дә табигатькә йогынты ясый. Ул уңай яисә кире тәэсир булырга мөмкин. Уңай тәэсир: табигатьне саклау, агачлар утырту, хайваннар үрчетү һ.б.; кире тәэсир: һаваны пычрату, урманнарны кисү, үсемлекләрне, хайваннарны юк итү.

        Элек-электән үк авылда яшәүче һәр кеше укый-яза белмәгән очракта да, табигать телен яхшы аңлаган, күзәтүләр нигезендә табигать серләрен ачыклый алган. Бу белемнәр атадан балага, бер буыннан икенче буынга мирас итеп калдырылган.

   Татар әдәбияты дәресләрендә  укучыларга  халкыбыз борынгыдан табигать  белән нинди генә мөнәсәбәткә керсә дә, аңа зыян китермәү, аны саклау, алдагы буыннарга да калуын теләп эш иткәне турында төрле мәкальләр, бәетләр ,уеннар аша җиткерергә тырышабыз.

   Берничә дистә еллар буена, күп кенә милли традицияләребез юкка чыгу белән беррәттән, халык экологиясенә дә игътибар кимеде, ә бу исә табигатькә кеше тарафыннан тискәре йогынтының артуына китерде. 

     Әби-бабаларыбыз табигатьне ничек саклаган соң? Милли мирасның бер өлешен тәшкил иткән халык экологиясен без   дәресләребездә файдаланырга тырышабыз һәм балалар   белән төрле матераллар җыябыз. Мәсәлән:”Табигать һәм халык авыз иҗаты”. 

   Табигать турындагы белемнәр халык авыз иҗатында киң чагылыш тапкан. Әкият, мәкаль,әйтем, сынамыш һәм табышмакларда күп кенә экологик мәгълүмат бирелгән. Бу чыганакның төп өстенлеге шунда: белемнәр балаларга мавыктыргыч рәвештә җиткерелә.

          Татар теле һәм әдәбият дәресләрендә   халык авыз иҗатының бар төре булган табышмакларны еш кулланабыз. Аларның күбесе еш очрый торган табигать күренешләренә багышланган(“Ак яулыгым төшеп калды”...), яки табигый җисемнәргә хас үзенчәлекләр турында( “Җәен соры, кышын ак, аңа шулай яхшырак”).Табышмаклар балаларда зирәклек, күзәтүчәнлек кебек сыйфатлар тәрбияли, дәресне җанландыра, укучыларның активлыгын күтәрергә ярдәм итә.Табышмакларны теләсә кайсы дәреснең уңайлы моментын табып файдаланырга була.Аларны кулланып кроссвордлар   төзергә була.

       Халык авыз иҗатының икенче бер төре - мәкаль. Кыска, ләкин хикмәтле сүзләр белән халык бик тирән мәгънәле фикерләрне бер буыннан икенче буынга җиткергән; шуңа күрә күпчелек аны “ата-баба сүзе” дип йөрткән. Мәкальләр арасында табигатькә багышланган һәм экологик тәрбияне күз алдында тотканнарын сайлап, дәресләрдә куллану, аларның асылын укучыларга җиткерү дәреснең нәтиҗәлелеген  күтәрә, аларда игелекле эшләр башкарырга омтылыш уята. Мәсәлән “Агач утырткан - ага булган”,,”Кул пычранса, су белән юарсың,су пычранса ни белән юарсың?” ”Суга сусаган - чишмә әрчегән”һ.б. шундый мәкальләрдән файдаланабыз.

        Татар теле дәресләрендә сынамышларны да шулай ук киң кулланырга була. Әйтем, мәкаль һәм сынамышлар  балаларның хәтеренә сеңдерү өчен   карточкаларга ике  өлешкә бүленеп  языла.  Мәсәлән, беренчесе – “урман утырткан”, икенчесе – “ачлык күрмәс”; һәр өлеш аерым карточкага теркәлә.  Укучылар мәгънә ягыннан туры китереп хатасыз язырга тиеш.  Мондый күнегүләр беренчедән  укучының тел байлыгын, икенчедән дөрес язу күнекмәләрен, уйлау сәләтен  арттыра.

      Халкыбыз төрле табынулар, ырымнар ярдәмендә кешеләрнең табигатьтә үз-үзләрен тоту кагыйдәләрен эшләгән. Мәсәлән, мондый әйтем бар:”Кош оясын туздырсаң, башың авыртыр”. Кем инде үз башының авыртуын теләсен. Бала-чагалар, күктә очучы кошларны күреп, саный башлыйлар.Монда да әби-бабаларыбыз кисәтә:”Кыр казларын санасаң, алар аерылып кала”.Кыр казларының аерылып адашып йөрүе кызгану хисе уята, шунда ук санаудан туктыйсың.  Халкыбыз суны ятып эчүдән дә тыйган.”Суга ятып эчмә, эчеңә елан керер”.Абау, каты куркыта! Шундый кисәтүдән соң кайсы малайның инештән ятып су эчәргә батырлыгы җитәр дә, кайсы малай су эчәргә дип чишмәгә куелган савытны алып ташлар?”Суга пес итмә-үзеңә кияүгә кыз чыкмас”. Максат –сулыкларның чисталыгына ирешү, әдәпсезлектән тыю. Ә кисәтүне күрегез. Кырт кисә. Сулыкларны саклау буенча тагын бер тыю: ”Ташландык дип, коега төкермә”. Әйе, яңадан да шушы коеның суын эчүең ихтимал . Мондый әйтемнәрне санап китсәң, бик күп.

          Һәр кеше әби-бабаларыбызның ядкарен кадерләп саклый  саклый белергә тиеш.  
 Һәрбер төбәкнең табигый көчләргә баш ию, йола-бәйрәмнәр үткәрү буенча үзенчәлекле гореф-гадәтләре бар. Мәсәлән, авыл халкында  яңгыр сорау йоласы хәзер дә сакланып калган.
        “Карга боткасының” да үзгәртелгән варианты –“Яңгыр боткасы”яшәп килә.

“Сөмбелә” бәйрәме . Ул “Уңыш бәйрәме” итеп ел саен уздырыла. Яз саен “Кошлар көне” уздырыла. Буыннардан буыннарга җитәрлек матур бәйрәмнәр бу.

        Әхлакый- экологик  белем һәм тәрбия бирүдә  әдәби әсәрләрнең әһәмияте бик зур.Укучылар өчен уку китапларына табигатьне саклауга багышланган бай материал тупланган. Мәсәлән, Идрис Туктарның “Серле тартма” хикәясен укыгач, һәр укучыда кошлар өчен җимлекләр ясау теләге туадыр дип уйлыйм.  

    Татар теле дәресләрендә дә тел кагыйдәләрен, грамматик материалны өйрәткәндә дә  экологик белем һәм тәрбия бирү мөмкинлекләре зур: грамматик материалны аерым бер темага сөйләм материалына бәйләп аңлату .

    Диктант, изложение, уку күнекмәләрен тикшерү өчен үсемлекләр, җәнлекләр яки табигатьне саклауга багышланган текстлар сайлап була. Табигать кочагында үз-үзеңне тота белү кагыйдәләре н үзләштерү дәрәҗәсен тикшерү макстыннан экологик диктант тәкъдим итәбез. Экскурсияләр дә уку-тәрбия эшендә зур әһәмияткә ия. Балаларга табигать белән турыдан-туры аралашу, үсемлекләр һәм хайваннар дөньясы белән якыннан танышу экологик күзәтүләр алып барырга ярдәм итә. Урманнарга барганда туган ягыбызда үскән дару үләннәрен: сары, зәңгәр мәтрүшкә, юкә чәчәге, гөлҗимеш, кызыл бөрлегән, балан, күкебаш һәм башкаларның биологик үзенчәлекләре, аларны җыю, киптерү, дәвалау максатында куллану кагыйдәләре белән танышу мөмкинлеге бирә. Шулай ук табигать кочагында үз-үзләрен дөрес тоту, танып белү мөстәкыйльлеген үстерү дә формалаша.  Әйләнә-тирәне саклауда, аңа сакчыл караш тәрбияләүдә әби-бабайларның тәҗрибәсен, үгет-нәсихәтен, тәрбия алымнарын, буыннан-буынга күчеп килгән мирасны файдалану да бик отышлы.
     Йомгаклап  шуны әйтәсе килә: халык мәкалендәгечә,”үзе утырган ботакка балта чапмый торган” , табигатьнең гүзәллеген тоя белгән, кирәклеген аңлаган, миһербанлы, кешелекле балалар тәрбияли алсак иде. Һәм үзебез дә аларга бар нәрсәдә дә үрнәк булсак иде.Чөнки:   ” Үрнәк -  иң яхшы тәрбия”,- дип әйткән әби-бабаларыбыз, ата-аналарыбыз.

